
ҚАЗАҚ ЖЕРІНДЕГІ ТАУ КЕН ІСІ: СИПАТЫ, ДАМУ

        XIX ғасырдың ортасына қарай Еуропалық мемлекеттердегі дамыған капиталистік қатынас Ресейге де жетті. Ресейдегі капиталистік қатынастардың дамуы  1861 ж. басыбайлы  құқықты жойғаннан кейін кеңінен етек алды. Ал бұл кезең, Қазақстанға Ресей отаршылдығының күшейген тұсы болатын. Қазақстанды шикізат көзі ретінде, сондай-ақ Орта Азияға өтетін маңызды транзиттік аймаққа айналдыру мақсатын көздеген Ресейдің капиталистік өнеркәсібі мен Қазақстандағы ауыл шаруашылық өндірісі арасындағы қатынас күшейді. 
        Қазақстанда капиталистік қатынастардың дамуы өлкеде негізінен мал шаруашылығымен айналысқан көшпелі және жартылай көшпелі халықтың тұрмысына өзерістер әкелді. Елде өнеркәсіптің жаңа салаларын туындатып, қоғамдық еңбек бөлінісіне және жұмысшы, кенші, көпестер сияқты жаңа кәсіп иелерінің шығуына себебін тигізді, Қазақстанды жалпы ресейлік рынокқа тартты.
ХІХ ғ.Қазақстан өнеркәсібі басты екі салада дамыды:  пайдалы қазбаларды табу мен алғашқы өңдеу  өндірісі және ауыл шаруашылығы өнімдерін дайындау.Шикізатқа бай өлкеге барлау жұмыстары адыңғы ғасырлардан жүргізілген болатын. Нәтижесінде қазақ даласында ең алғашқы өнеркәсіп орындары қалыптасты және олармен бірге түрлі кәсіпшіліктер пайда болды.  Өлкедегі өңдеуші кәсіпшіліктерге былғары өңдеу, май қорыту мен шайқау, сабын қайнату, ұн тарту, темекі, шарап дайындау жатты. Түрлі кәсіпшіліктердің  пайда болуына мынадай факторлар әсер етті: Қазақстанның патшалық Ресейдегі капиталистік қатынастар торабына тартылуы, өлкемен шекаралас Батыс Сібірдің индустриалдық қуатының ықпалы, ұлан байтақ аумақтың жер қойнауындағы табиғи қазба байлықтарының молдығы. 
 Қазақстан территориясында орыс капиталистері алғашқы кен қазу және өндіруді  кенді Алтай мен Орталық Қазақстанда жүргізді. Онда түсті металдар мен көмір игеріле бастады. 
        Шығыс Қазақстанда 1828 ж. жекелеген тұлғаларға мемлекет жерінде алтын өндіруге рұқсат берілді.  Кен орындары мен рудниктердің иелері ірі көпестер болды.  
       Көкпекті округына қарасты Баянауыл өлкесінде алтын, күміс, басқа да түсті металдардың көзі ашылды. Мысалы, 1833 ж. Томск губерниясынан шыққан кәсіпкер-саудагер  Степан Попов Омбы облысының сыртқы округында алтын кенін ашуға рұқсат алады, 1834 ж. Қарқаралы уезінде Богословск күміс қорғасын кеніші және бірнеше кен көздерін ашады, одан соң 1836 ж. Семей облысында Черемухов редутына жақын жерде руда балқыту зауытын іске қосты[1,74-с.]. Алғашқы қазақ даласындағы түсті металдарды игеретін кәсіпорынның бірі - Благодатно-Стефанов зауыты болды және ол жыл мезгілінің қолайлы уақытында ғана (сәуір–қазан) жұмыс істеген, сонғы мәліметтер бойынша  зауытты С.И.Попов 1844 жылы тұрғызған[2,134-б.]. Мұнда қорғасын, қара мыс, алтын және күміс балқытылған. 1844 жылдан 1861 жылға дейін өмір сүрген кәсіпорын 17 жыл ішінде 78,3 мың пұт қорғасын, 394 пұт қара мыс, 32 пұт алтын аралас күміс өндірген. Өндіріс процесі біраз қалыптасқан жылы жұмысшы саны 272 адамға жеткен. Бертінірек өндіріс құралдарының тозуына және руда, отын қоспа материалдар тасымалының қиындауына байланысты зауыт біржолата тоқтап, қалған қора-қопсылары 1865 жылы өртеніп кеткен. Аздаған жыл өмір сүрсе де, Благодатно-Стефанов зауыты Қазақстанның болашақтағы түсті металлургиясының алғашқы көзі болды.
      1849 жылы Баянауылда Александровск күміс-қорғасын зауыты іске қосылды. Бұл зауыттар онша үлкен болмаса да, сол заман үшін әжептәуір ірі өндіріс ошағы еді. Әрқайсысы жылына 1 пұттан 10 мың пұтқа дейін қорғасын және 1 пұттан 10  пұтқа дейін күміс берді[3,91-б.]. Александровск күміс-қорғасын зауыты 1873 жылы жұмысын тоқтатты. Зауыттардың жабылып қалуының себептері басыбайлы еңбектің пайдаланылуы, техниканың мешеулігі, басты себеп кен қорының тауысылуы еді.  
     С.И. Поповтың мұрагерлері 1858-1859 жылдары Богословск кен орнының негізінде Новониколаевск күміс-қорғасын зауытын салады. Зауытта мыс балқыту жұмыстары да жүрді, 1877 ж. жабылғанға дейін 47 мың пұт мыс,  7 мың пұт қорғасын өндірді[3,92-б.].
Қазақстан тас көмір кеніне бай болды жәнеоның ірі кендері  Орталық Қазақстаннан аршылды. Қарағанды көмірін алғашқылардың бірі болып 1833 жылы Аппақ Байжанов (1824-1887) тапса, Ертіс бойындағы және Орталық Қазақстандағы көптеген кен орындарын тұңғыш рет  Қосым Пішенбаев ашты. Ол 1867 жылы Екібастұз көмірі, 1895 жылы Майқайың полиметалл кен орындарын ашқаны туралы бірінші болып мәлімдеді. Қ. Пішенбаев Павлодардағы миллионер-көпес А.И. Деровқа жалданып, кен көздерін іздеуші және маркшейдер болып жұмыс істеді. Ол Баянауыл даласындағы Александров, Талдыкөл, Жамантұз, Қарасор, Шөптікөл, Майкөбен сияқты тас көмір кен орындарын ашты[2].
XIX ғасырдың 60 жылдарынан ресейлік кәсіпкерлер қаражаттарын қазба байлықтары мол қазақ аймақтарында өндіріс салуға жұмсады.  Ресей кәсіпкерлері жергілікті қазақтардан аса бай кен орындарын су тегін бағаға сатып алды. Мәселен, XIX ғасырдың 40-жылдарында Никон Ушаков, Аникий Рязанов деген көпестер қазақ байларынан Қарағанды көмірі кен орындарын, Успенск мыс кеніштерін, Жезқазған және Спасск-Воскресенск мыс кеніштері аймағын өте арзанға сатып алды. Өткен ғасырдағы деректерде, Успен мыс кеніші орналасқан Нілді қойнауы 86 сомға, Жезқазған жері 100 сомға,  Спасск Вознесенк  кеніші ауданы 229 сом 57 тиынға сатылған[3,92-б.].
      1856 жылдың наурыз айында Қызылжар көпесі Н.Ушаков, Қарағанды көмір кенішінен 40 шақырым жерден Спасск мыс қорыту зауыты құрылысын салуға рұқсат алады да, 1857 жылы Нілді қойнауындағы Успен руднигінен мыс кені өндірілетін болды[4,262-б.].
       Сөйтіп, Қарағанды көмір кеніші Спасск мыс қорыту зауытының отын базасына айналды. Көмір өндіру өте төмен қарқынмен жүріп жатты. Қарағанды шахталарының жұмыс істеген алғашқы 30 жылында (1856-1886 жж.) барлығы 302,8 мың тонна көмір шығарылды.
       80 –ші жылдарың ортасында С.А.Попов (С.И. Поповтың немересі) Қарқаралының оңтүстік шығысында 20 шақырымдай жерде Косьмо-Демьяновск зауытын, Балқаш көлінің солтүстік жағалауына жақын маңдағы Қызыл еспе мекенінде Степановкс зауытын салды. Зауыттар араға үзіліс салып, біріншісі – 1913 ж. екіншісі  1907 ж. дейін  жұмыс жасады[4,262-б.].
     Қазақстанның Орталығы мен Солтүстік шығысында кен өндіруге көптеген кәсіпкерлер Пермикин, Загряжский, Кузнецов Перфильев, Бехметьев, Максимов сынды орыс кәсіпкерлері кәсіптерін жүрізді. Алайда тәжірибенін, қаражаттың жеткіліксіздігінен, өндіріс техникасының төмендігінен барлығы бірдей табысқа жете алмады, тіпті кейбіреулері оңай пайданы қуып, ақырында банкротқа ұшырады.
 1868 жылы Ташкенттік көпес И.И. Первушин Қаратау маңындағы қорғасын кенішін қазақ байларыныан 1200 сомға сатып алып кәсібін бастайды, бірақ ол ұзаққа бармай күйзеліске ұшырайды.
       Қазақстанда қорғасын өндірісі 80–шi жылдары жандана түсті, ал мыс өндірісі осы жылдары керісінше күйрей бастады, оның басты себебі, сапасы жоғары шетелдік мысқа қарсы бәсекелестікке тұра алмаушылығы еді. Электротехниканың дамуы мысқа деген сұранысты арттырып, 90-жылдарға қарай  оның бағасы қымбаттай бастады. Осылайша Қазақстандағы мыс өндіру Спасск зауытының арқасында кеңейе түсті.
Өлкедегі тау кен ісіндегі басты саланың бірі - алтын өндіру болды. Дерек бойынша, Ақмола облысында  1876 ж. 1 алтын кен орны жұмыс істеді, 2 жылдан соң 6 кен орнында алтын өңделіп, 3 пұт алтын игерілді. 1882 жылдан бастап алтын өндірісінде даму байқалды, мысалы алтын кені 10-нан 29-ға дейін көбейді, сәйкесінше 7 пұт алтын алынды. Алтын кенінде жұмысшылар саны 431-ден 2086-ға дейін жетті[5,-С.37]. Барлығы Ақмола облысында 1874 жылдан бастап 32 пұт алтын өндірілген. Көкшетау уезінде алтын өндірісінің дамуына кен орнының елді мекендерге жақын орналасуы ықпал етті. Аталған мәліметтер ХІХ ғ. соңына қарай алтын өндіру кәсібіндегі дамушылықты көрсетеді. 
1885 жылы Ақмола облысында Қарағандыда тас көмір, мыс, алтын өндірілді. Успенск және Илинск мыс кеніштерінің өнімдері және Көкшетау уезінде 29 алтын  кен орны анықталды. Олардан 1508082 пұт - тас көмір, 246265 пұт - мыс,  6 пұт - алтын өндірілді[6,-С.34].
 Өскемен уезінде алтын өндіретін 125 тен аса кеніштер жұмыс істеді[4,264-б.] Бірақ, ХХ ғ. басына олардың саны екі еседей қысқарады, оның негізгі себептері: қаражаттың, құрылыс материалдарының жеткіліксіздігі, жол қатынасының нашарлығы, салықтың ауырлығы. Зерттеуші  Асылбековтің көрсеткеніндей, бұл жағдай, өнеркәсіпшілердің капиталдарын орталықтандыруға, өзара серіктестіктер құруға, өндіріс технологиясын жақсартуға итермеледі.
  ХХ ғ. басына қарай Қазақстанның мыс кеніштері шетел кәсіпкерлерінің акционерлік Қоғамның меншігіне  көше бастады.Патша үкіметі шетелдік кәсіпкерлерге шет аймақтарды игеруіне кең жол ашып берген еді.
Алтын өндірісін дамытуға Ресейдің Сібір және, Алтайдың кәсіпкерлері өз капиталдарын салды, Сөйтіп 1904 ж Өскеменнің 348 кеніші базасында «Алтай алтын өнеркәсіп компаниясы» құрылады.1904 жылы Лондонда «Спасск мыс кен орындарының акционерлік қоғамы» құрылды. Бұл қоғам орыс көпестерінен мыс кеніштерін сатып алумен белсенді түрде айналысты.1906 ж. Зайсан уезінің  5 кеніші мен рудниктерінің бірігуімен «Марқакөл алтын өнеркәсіп серіктестігі», 1912 ж. Өскемен уезінде «Оңтүстік Сібір алтын өнеркәсіп серіктестігі» құрылады.
[bookmark: _GoBack]    Кен орындары мен шахталар жыртқыштықпен талан-таражға салып тонаудың салдарынан бірте-бірте істен шыға бастады. Олардағы техника іс жүзінде жаңартылған жоқ. Ал өндірілген шикізат шетел асып кетіп жатты.Кен орындарын игеруге орыс кәсіпкерлерінің жеткілікті тәжірибесі де, заманауи техникалық құралдары да болған жоқ. Олар өндірілген дайын өнімді өткізуде қыруар көп қиындықтарға душар болды. Ал Ресей шенеуніктері шетелдік кәсіпкерлер жағында болды. Олар шетелдік кәсіпкерлерден қолдау көрсеткені үшін пара алып тұратын. Шетелдік кәсіпкерлер көбінесе кездейсоқ адамдар болды. Олардың арасында қатардағы мұғалімдер, ет сататын қасапшылар, ұсақ саудагерлер, тіпті тілмаштар да бар еді. Өздерінің жеке меншігінде капиталы болмаса да, батыс елдеріндегі банкілердің берген несиесіне Қазақстандағы кеніштер мен шахталарды су тегін дерлік бағамен сатып алып, тез байып шыға келді. Жергілікті арзан шикізатты өздерінде қымбатқа сатып, банкілерден алған қарыздарынан құтылып қана қойған жоқ, сонымен қатар қыруар пайданың астында қалды.
      Қазақстанның тау кен ісінде бүгінге дейін маңызы жоғары тұрған мұнай өндірісі ХІХ ғ. аяғында  қалыптасты. 
С.Леман атты кәсіпкер «Эмба-Каспий» компаниясын құрып, 1894 жылы Қарашұңғыл жерінде алғашқы бұрғылау жұмыстарын жүрізді. 1899 жылы
№7 скважинада 40 метр тереңдіктен мұнай алынды және бұл қазақ  жеріндегі мүнайдыңалғаш өндірілуі еді. Бұдан соң, С.Леман «Орал-Каспий мұнай бірлестігін» құрып, ағылшын кәсіпкерлерімен бірлесе отырып, Доссорда бұрғылау жұмыстарын жүргізіп жатты. 1911 жылы №3 скважинадан 226 метр тереңдіктен мұнай фонтаны атқылады.1913 жылы Мақаттан мұнай табылып, ол жер де қызу жұмыстар жүргізілді. Орал облысының 1914 ж.Шолуларында берілгендей «1915 ж  1 кантарына қарай Орал облысының  әр түрлі аудандарында 100-3000 фут тереңдікте  142 скважина бұрғыланды, оның 48-сі  Доссор мекенінде  болды және 296-966 фут  тереңдікте орнықты.Қаңтардың басында Доссорда 21 скважина бұрғыланып  24500000 тонна мұнай өндірілді, оның  6250000 тоннасы нарыққа шықты[7,86-б.].Қаратондағы 20 бұргылау скважинасы күніне  80-160 тоннаға дейін мұнай алғызды[8,,60-с.].
Бұдан, сол кезде мұнай скважиналарының қазіргі Батыс Қазақстандағы мұнай өнеркәсібінің дамуына негіз болғанын байқауға болады.
Мұнай өндіру ісі де шетелдік капиталист кәсіпкерлердің, ең алдымен ағылшындардың қолында болды. Шетелдік компаниялар орасан зор көлемде пайда тапты. Біріншіден, олармен бақталас бәсекелестер болған жоқ. Екіншіден, жергілікті қазақ халқын арзан жұмыс қолы ретінде пайдаланды. Үшіншіден, ағылшындар мұнай көздерін барлау және өнім өндіру кезінде елеулі жеңілдіктерді пайдаланды. Ал жергілікті халыққа ешқандай да ақы төленген жоқ. Осы себептерден шетелдік компаниялар тез арада байып алды.
      Осылайша ХІХ ғ. Қазақстанның экономикалық дамуында кен орындарының ашылуы мен өндіру істерінің дамуы маңызы рөл атқарды. ҚазақстанныңРесей капиализміне тартылуы өлкеде негізінен  көшпелі және жартылай көшпелі халықтың тұрмысына өзгерістер әкелді.  Шикізат қорының молдылығы кен ісінің дамуын қаматамасыз етті және онымен негізінен орыс кейін шетел  көпестері айналысты. Елде өнеркәсіптің жаңа салалары қалыптасты, қоғамдық еңбек бөлінісін тудырып, жұмысшы, кенші, көпестер сияқты жаңа кәсіп иелерінің шығуына себебін тигізді.

